ЖИБ Бекобод шаҳар судининг раиси 
Халиков Хуршед Уроковичнинг фаолияти юзасидан
МАЪЛУМОТНОМА
Халиков Хуршед Урокович 1983 йилда Самарқанд шаҳрида туғилган, 
2022 йил 28 октябрдан жиноят ишлари бўйича Бекобод шаҳар судининг раиси лавозимида ишлаб келмоқда.
[bookmark: _GoBack]Кенгаш томонидан фуқаро Ш.Вахобованинг шикоят аризаcи юзасидан ўтказилган хизмат текширувида, судья Х.Халиков таниши Р.Ҳамроеванинг илтимоси билан унинг дизайнер Ш.Вахобова билан ўрталаридаги ўзаро мулкий келишмовчилик низосига аралашиб, унга ўзини Р.Ҳамроеванинг норасмий турмуш ўртоғи сифатида кўрсатиб муносабатда бўлганлиги оқибатида суд ҳокимияти обрўсига ва судьялик шаънига путур етказдиган ҳамда судьянинг жамиятдаги юксак мақомига мос келмайдиган, судьялик нуфузига доғ туширадиган хатти-ҳаракатларни содир этганлиги натижасида “Судлар тўғрисида”ги қонун ва “Судьялар одоби кодекси” талабларини бузганлиги ҳолати ўз тасдиғини топган ва хизмат текшируви хулосаси нусхаси интизомий жавобгарликка тортиш масаласини кўриб чиқиш учун Тошкент вилоят судлари судьялари малака ҳайъатига юборилган.
Тошкент вилоят судлари судьялари малака ҳайъатининг 2026 йил 
5 майдаги қарорига асосан судья Х.Халиковнинг ваколатларини муддатидан илгари тугатиш тарзидаги интизомий жазо қўлланилган.
Бундан ташқари, Х.Халиковга нисбатан 6 маротаба хизмат текшируви ўтказилган бўлиб, барчаси ўз тасдиғини топган.
Хусусан, Х.Халиков 2025 йил 2 июль куни соат 0031 да “NEXIA-3” русумли, давлат рақам белгиси 01 702 FDA бўлган автомашинасини бошқариб кетаётиб МЖтКнинг 125-моддаси 5-қисми (давлат рақам белгиси ўзбошимчалик билан ечиб олинган транспорт воситаларини бошқариш), 126-моддаси 1-қисми (Техник регламентга мувофиқ бўлмаган кўзгусимон ва (ёки) туси ўзгартирилган (қорайтирилган) ойнали транспорт воситаларидан, худди шунингдек ҳайдовчининг ўрнидан теварак-атрофни кўришни чеклайдиган қўшимча нарсалар ўрнатилган ёки қопламалар суртилган транспорт воситаларидан фойдаланиш) ва 194-моддаси 1-қисми (Ички ишлар органлари ходимининг транспорт воситасини тўхтатиш каби қонуний талабларини бажармаслик)да кўрсатилган маъмурий ҳуқуқбузарликларни содир этган.
Ҳолат юзасидан ўтказилган хизмат текширувида Х.Халиков “Судлар тўғрисида”ги Қонун ҳамда Судьялар одоби кодекси талабларини бузганлиги ҳолатлари ўз тасдиғини топган.
Тошкент вилоят судлари судьялари малака ҳайъатининг 18.07.2025 йилдаги қарорига кўра, Х.Халиковга “ваколатларини муддатидан илгари тугатиш” жазо чораси қўлланилган.
Х.Халиковнинг шикоятига асосан интизомий иш Судьялар олий малака ҳайъатида кўриб чиқилиб, малака ҳайъатининг 18.08.2025 йилдаги қарори ўзгартирилиб, Х.Халиковга “жарима” интизомий жазо чораси қўлланилган.
Шунингдек, олинган маълумотларга кўра Х.Халиков гиёҳвандлик моддалари билан судланган шахсларга нисбатан қонунда кўрсатилган жазодан ҳам енгилроқ, қилмишига номутоносиб жазо тайинлаб келаётганлиги аниқланган.
Хусусан, ЖИБ Бекобод шаҳар судининг 27.303.2025 йилдаги ҳукмига кўра, Д.Абдурахманов жами 21,1 грамм “марихуанна” гиёҳвандлик воситасини қонунга хилоф равишда 3 млн. 500 минг сўмга сотганликда айбланиб, ЖКнинг 273-моддаси 2-қисми, 273-моддаси 5-қисми ва 25,273-моддаси 5-қисми билан ЖК 57, 59, 60, 61-моддалари тартибида 4 йил озодликдан маҳрум қилиш жазоси тайинланган. 
Д.Абдурахманов муқаддам икки маротаба судланган бўлиб, жазони ўташ даврида яна қасддан ўта оғир жиноятларни содир этган.
Шу иш бўйича И.Баратов 18,3 грамм “марихуанна” гиёҳвандлик воситасини қонунга хилоф равишда 2 млн. 500 минг сўмга сотганлиги ва 1,9 грамм “марихуанна” гиёҳвандлик моддасини қонунга хилоф равишда сақлаганликда айбланиб, ЖКнинг 273-моддаси 2-қисми, 273-моддаси 5-қисми ва 276-моддаси 1-қисми билан ЖКнинг 57, 59, 61-моддалари тартибида 2 йил 2 ой озодликдан маҳрум қилиш жазоси тайинланган.
2. ЖИБ Бекобод шаҳар судининг 17.04.2025 йилдаги ҳукмига кўра, О.Рафиқжонов 13,1 грамм “гашиш” гиёҳвандлик воситасини қонунга хилоф равишда 5 млн. сўмга сотганликда айбланиб, ЖКнинг 273-моддаси 5-қисми билан ЖКнинг 57-моддаси қўлланиб, 3 йил 9 ой 15 кун озодликни чеклаш жазоси тайинланган, суд залидан озод қилинган.
Прокурор протестига асосан Тошкент вилоят суди кассация инстанциясининг 17.02.2026 йилдаги янги айблов ҳукми билан суднинг ҳукми бекор қилиниб, О.Рафиқжоновга ЖКнинг 273-моддаси 5-қисми билан ЖКнинг 57-моддаси қўлланилган ҳолда 5 йил озодликдан маҳрум қилиш жазоси тайинланган ва у суд залидан қамоққа олинган. 
3. ЖИБ Бекобод шаҳар судининг 10.06.2025 йилдаги ҳукмига кўра, С.Гаибназаров 50 грамм “гашиш” гиёҳвандлик воситасини 850 АҚШ долларига сотганликда айбли деб топилиб, ЖКнинг 273-моддаси 5-қисми билан ЖКнинг 57-моддаси қўлланиб, 3 йил озодликдан маҳрум қилиш жазоси тайинланган. 
4. ЖИБ Бекобод шаҳар судининг 21.01.2025 йилдаги ҳукмига кўра, таркибида гиёҳвандлик воситаси бўлган 11.263 грамм 2-метилметкатинон (мефедрон)ни қонунга хилоф равишда ўтказишга суиқасд қилган Ҳ.Авазовга ЖКнинг 25,273-моддаси 5-қисми билан ЖКнинг 57, 62-моддасига асосан 4 йил 9 ой 12 кун муддатга озодликни чеклаш жазоси тайинлаб, суд залида қамоқдан озод қилинган.
Прокурор протестига асосан Тошкент вилоят суди кассация инстанциясининг 02.02.2026 йилдаги янги айблов ҳукми билан суднинг ҳукми бекор қилиниб, Ҳ.Авазовга ЖКнинг 25,273-моддаси 5-қисми билан ЖКнинг 57-моддаси қўлланилган ҳолда 4 йил 6 ой озодликдан маҳрум қилиш жазоси тайинланган ва у суд залидан қамоққа олинган.
5. ЖИБ Бекобод шаҳар судининг 12.06.2025 йилдаги ҳукмига кўра, Б.Пулотов 0,25 грамм “гашиш” гиёҳвандлик воситасини қонунга хилоф равишда сақлаб келганликда айбли деб топилиб, ЖКнинг 276-моддаси 2-қисми “б” банди билан ЖКнинг 62-моддасига асосан ўташлик учун 3 йил 10 ой 14 кун озодликни чеклаш жазоси тайинланган ва суд залидан қамоқдан озод этилган.
Ваҳоланки, Б.Пулотов муқаддам уч маротаба, яъни: 1) 27.03.2003 йилда ЖКнинг 246-моддаси 2-қисми, 25,273-моддаси 5-қисми билан ЖКнинг 59-моддаси тартибида 
11 йил озодликдан маҳрум қилиш жазосига; 2) 22.06.2010 йилда ЖКнинг 273-моддаси 
5-қисми ва 276-моддаси 2-қисми “а,б” бандлари билан ЖКнинг 59-моддаси тартибида 
11 йил озодликдан маҳрум қилиш жазосига; 3) 22.06.2022 йилда ЖКнинг 226-моддаси 
1-қисми билан 1 йил озодликдан маҳрум қилиш жазосига судланган бўлиб, судланганлик ҳолати тугалланмасдан яна қасддан янги жиноят содир этган.
6. ЖИБ Бекобод шаҳар судининг 6.02.2026 йилдаги ҳукмига кўра, А.Карабаев 54,83 грамм “марихуанна” гиёҳвандлик воситасини қонунга хилоф равишда сақлаганликда айбли деб топилиб, 276-моддаси 2-қисми “а,б” бандлари билан ЖКнинг 60-моддаси тартибида 4 йил озодликни чеклаш жазоси тайинланган.
Ваҳоланки, А.Карабаев муқаддам 9 мартаба, шу жумладан айнан шу турдаги жиноят учун 5 маротаба, шундан охирги марта 30.09.2025 йилда ЖКнинг 270-моддаси 1-қисми билан ЖКнинг 60-моддаси тартибида 2 йил 6 ой озодликни чеклаш жазосига судланган бўлиб, жазони ўташ вақтида яна қасддан янги жиноят содир этган.   
Худди шу каби, А.Кузиев, Ш.Хамракулов, Г.Юнусов, Ж.Юнусов, Ш.Латибжанов, Ш.Азимов ва Ш.Мамашов, П.Абдуназаров ва О.Касимовга оид жиноят ишларида ҳам такрорланган. 
Шунингдек, Х.Халиков томонидан ЖКнинг 57, 72, 73-моддаларини қўллашда ягона суд амалиёти мавжуд эмаслиги аниқланган. 



